
Áhkku lávii álot goađis muitalit lávus suoivvanasaid bokte máidnasiid. Suoivvanas 

lea dakkár go gieđaid lihkahallá. Mánát doivot dat lea duohta.  

- Dat lea doppe duoddaris ja dat leat dat mánát. 

Áhkku sihtá mánáid vuot ain boahtit lávvui.  

- Mun áiggošin muitalit didjiide juoga somá ja mii lea áibbas duohta, áhkku 

dadjá.  

 Mánát nu jearahišgohte.  

- Mii dat lea áhkku? Man birrabat don dál áiggot muitalit? 

Áhkku vástida, ahte son áigu muitalit hávgga ja beatnaga birra.  

- Dan beatnaga namma lei Virpo, čilge áhkku.  

Dat leige hui viisses beana. Dat lávii muitalit dan birra go vuolgá meahccái. Ádjáin 

dat lávii johtit. Áddjá lávii johtit luopmániid čoaggimin ja beana lávii álot leat 

mielde.  

Áhkku jearrala, ahte manneson beana lea álot mielde. Mánát vástidit sutnje. 

- Na jus dat oaidná doppe meahcis bohccuid ja daid rohkkáha?  

- Ii heađisge, vástida áhkku ja joatká, ahte beanahan vulggii fárrui 

goddesáhpániid dihte.  

Beana diđii ahte dan jeakkis leat ollu goddesáhpánat ja fárrui dat vulggii dan dihte vai 

beassá daid bivdit. Beana lávii áhku lusa maid boahtit dalle go das lea miella vuolgit 

meahccái. Hirbmadit lávii gerjjodit ja jorrat áhku birra. Bániid vel čájáhallat ja 

holvvádit ja harihit dalle go lei vuolgimin.  

- Owwouwwooo, ouwwoouu… 

Dalle go beana beasai mielde dat čájehii bániid, muhto jus ii beassan fárruid, de dat 

lei hui skurdnjás. Dal dat áddjá vulggii ja manai fatnasa lusa. Ja beana maid njuikii 

dohko dan fatnasii ja nu soai sugaiba dohko rastá jávrri.  

Doppe dan jávrris ledje máŋggalágan guolit; hávggat, čuovžžat, dápmohat ja dat 

guolithan maid gaskaneaset hubmet.  

- Vuoi gavri, diet beanabat vuot lea mielde dien ádjás, guolit hubmet. 



- Dál dat lea vuot vuolgán vuot goddesáhpániid givssidit, hávga bealká ja 

deattasta, ahte dál son gal áigu skuvlet dien beatnaga, dien Virkko. 

Dalgo boahtá dágo bokte, de mii gal skuvlet dan, hávga hásttuha earáidge fárrui.  

- Mo mii dan skuvlet, imaštallá čuovža. 3:12  

- Gal mun dan čájehan, mo mun áiggun dan skuvlet, himiha hávga. 

Nu dat áddjá ja beana sugaiga ja sugaiga. Beana láve oainnat ovdal go beassaba 

gáddái, njuiket fatnasis. Hávga smiehtada, ahte die dat boahtiba ja son gal ferte dál 

čiehkádit dohko suinniid sisa gáddái. Oainnat dat lei dakkár jávri, mas leat ollu 

suoinnit gáttis. Nu dat hávga manai dohko suinniid sisa ja vuskkon maid dohko 

imaštallat, ahte maid de galgá. Nu soai vurddiiga dasságo beana njuikii čáhcái ja de 

hávga rohkkáhii ja gáskkestii beatnaga seaibái.  Beana suorganii jámas go hávgga 

bastilis bánit gullojedje seaibbis. Dat ruohtastii gáddeguora olles fárttain ja dollii 

viesu lusa. Dat ruohtai nu ahte darvánii vel áidái gitta. Dat lei nu issorasat suorganan 

das go hávga su seaibái lei gáskkestan.  

Áhkku ja mánát oidne Virkko lássaráigge ja imaštalle, mobat Virko nie ruohttá ja 

seaibi vel hui vuollin. Dat ruohtai šillju rastá ja dan ádjaga rastáge.  

- Iihan Virko gal nie láve, imaštalle mánát. Dathan baicce láve hui movtta go 

boahtá ádjáin luomečoagginduvrras. Láve bánii čájáhallat ja gerjjodit 

hirbmadit, sii smihtte.  

Mánát ja áhkku gulle de ádjás, ahte mo lei geavvan. Áddjá lei oaidnán, ahte mo de 

geavai ja oaidnán maid daid bátneluottaid Virkko seaibbis.  

- Hávga dat gáskkestii Virkko seaibái, čilgii áddjá mánáide ja áhkkui.  

 

  


